
„Lagi mandi; nanti saia bilangin.“

Habis kata begitoe, Soan-nio lantas masoek kadalem, dengen tida menjilahken doedoek lagi pada itoe anak moeda jang masi tinggal berdiri di loear.

Kek-soen, jang koetika itoe sedeng berpakean sasoedanja habis mandi, mendapet denger dengen teges sekali satoe-satoe orang poenja bitjara. Sigra djoega ia kenalken soeara anaknja, hingga dengen tida menanjaken soeatoe apa lagi pada Soan-nio, ia lantas berdjalan kaloear.

„Baba, nona soeroe owee dateng ka mari," kata itoe anak moeda jang masi tinggal berdiri di depan pintoe.

„Tapi loe soeda gedeh toh misti mengarti, Bantjoan," kata Kek-soen dengen soeara koerang senang, „goea engga soeroe loe dateng di sini.“

„Owee djoega tadinja engga maoe adja disoeroe, tapi bagimana: nona saban-saban bikin riboet sadja di roemah. Baeklah baba poelang samentaran.“

„Bilang sama dia: goea engga ambil perdoeli dia poenja mara. Dia maoe mampoes keh biar dia pergi mampoes !“

„Lebi baek baba poelang samentaran, kaloe engga tentoe orang di roemah engga bisa tahan maen dimara-marain sadja sama nona."

„Soeda, loe djangan banjak moeloet di sini ! Bilang sama dia: goea pendeknja engga maoe poelang, dan djangan loe dateng lagi ka mari.“

